
2 TIMOTI
Faulo yana kiluma 'ana veluga

Timoti 'waineye
'Eba kiavemageta
De'e Timoti yana lubulubu 'ana veluga. Lubu-

lubunina Faulo i kilumi Loma 'wainega tutuyan-
ina i miamia vanuga yogona nageneye. I yatoiga
vanuga yogona nageneye fai i lalau'age Iesu Ke-
liso faifaina. Faulo i nuani sai'afoga i na luve-
wafai, bega tutuyanina 'waineye lubulubu de'e i
kilumi.
Timoti Faulo 'ana to'aivaita taiadi i folofolova,

wata taunina tovetumaganavo Efeso 'waineye
'adi to'isave'avina. Timoti wata Faulo ma fuedie
i vetumagana Keliso 'waineye bega i ve'awa-
natuneni. Lubulubude'enageneyeFaulo i veifufu
yana nuakalikali Timoti 'waineye faifaina, wata
vitanidi Keliso 'ana tovedumwe'ai'ai 'waidiega,
nuanuana 'waidie i na tokemaigeni. Wata Faulo
nuanuanaTimoti taunina i na tauyeni ve tonovidi
'waidie. Lubulubunina 'ana 'idi side bani'odi.
Faulo yana vona-vekaiwa Timoti 'waineye. 1:1-
2

Faulo yana vekaiwa Timoti i vetumaganaga
faifaina. 1:3-7

Timoti i lubwaineni ma yana tokemaiga i na
'idumwebika yana folova 'waineye. 1:8-2:13

Tugusa i na veda ava'aibe bei mogitana Keliso
yana tofolova. 2:14-26

Tutuya 'ana 'eba ve'a'ava 'waineye, tomotoga
yadi sakona i na vebwaika-'afo'afo. 3:1-9

Fauloyanavelu'ase'asewatayanamatakiaTim-
oti yana folova faifaidi. 3:10-4:5

Faulo 'ana vebae wata yana nuanua. 4:6-18
Yana 'alanuaiwata yana vona-vekaiwa 'ifwaidi.
4:19-22

1Yau Faulo a vekaiwa Timoti 'waimuye. Yaubada
nuanuana bega a vetomata'aulele Iesu Keliso
faifaina. Basenadi i vona'awaufaufa egavo i na
miave'itubama Iesu Keliso taiadi mia 'atumaina
wata miamia-vagaina i na veluagai, begaidi i ve-
tuneku a lalau'age.

2 Timoti, a nuakalikaliemu wata a ve'awa-
natunemu. 'Omu mogitana bani'odi natuku, be-
gaidi a vevelu'ui faifaimu nuanuaku Yaubada
Tamada wata Iesu Keliso 'ada Toveimea ma yadi
nuakalikali i na vevesauluva 'atumaina 'waimuye
wata i na 'i'isanuakalikaliemu. Wata nuanuaku
yadi nuanua bikana i na velevelemu, mia 'atu-
maina taiadi.

Faulo i velu'ase'ase wata i vekaiwa
3 Timoti, lovana wata 'aiata ma yaku vekaiwa

faifaimu a vevelu'ui Yaubada 'waineye, kuman-
ina faifaina a vetofolova. 'Aku vebae 'wainega a
'asetai a folofolova 'atumaina, tubukwavo base-
nadi bani'odi.

4 Yamu 'we'wela a nuanuani tutuyanina a
'iawemu bega nuanuaku bwaikina wata a na
'isemu a na sosoanamogitana.

5Yamuvetumagana toketokenaKeliso 'waineye
a nuanuani, vetumagananina nagami i 'eno'eno
inamu Iunisi wata tubumu Loise 'waidie, we'e

1:2: Fol 16:1 1:5: Fol 16:1

tutuya de'e a 'asetamu 'omu wata bani'odi ma
yamu vetumagana toketokena.

6 Basenadi nimaku a yatoi 'waimuye a velu'ui,
Yaubada 'amu veuveuta i velemu yamu folova
faifaina. Fai yamu vetumagana mogitana i
'eno'eno, nuanuaku veuveutanina 'u na sisi'augi.

7 'U na sisi'augiga fai 'Anu'anunu
Magemagetana Yaubada i veledaga kebu yada
'eba ve'awamayamayaga, yana 'aivaita 'wainega
ta vevetoketoke, ta nunuakalikali wata taunida
yada sauluva ta 'i'isave'avinidi.

8 Toketokena i velemuga, bega 'ada Toveimea
Keliso 'ana vetolu'ivona faifaina kebu 'u
na bunumayaga, wata yau Keliso faifaina
vanuga yogona nageneye a miamia, kebu 'u na
bunumayageku. 'U na vevetolu'ivonaga Iesu
Valana 'Atumaina faifaina, vita 'u na veveluagadi
yau bani'odi, siwe kebu 'u na kolologa 'u na
tokemaigemu fai Yaubada toketokena i na
velemu, 'amu vita 'adi fata bani'odi.

9-10 Yaubada i 'ita'ita'ieda wata i venua'ivineda
bega yada sauluva magemagetana mataneye.
Kebu tamu yada folova 'atumaina faifaina i
da venua'ivineda, we'e fai taunina yana nu-
anua wata yana nuakalikali 'waidiega. Bola
fwayafwaya kebu i da 'idewaiga ma yana nu-
akalikali i vesauluva 'atumaina 'waideye Iesu Ke-
liso 'wainega, we'e tutuya de'e Iesu Keliso 'ada
To'ita'ita'i yana mai 'wainega nuakalikalinina i
vemageta. Kelisowafa yana toketokena i ve'a'avai
wata Valana 'Atumaina 'wainega mia 'atumaina
watamiamia-vagaina i sivemageseni.

11 Yaubada yana venua'ivinayega i veimeyeku
Valanina 'Atumaina faifaina a vetomata'aulele, a
vevetolu'ivona wata a vetove.

12 A vetolu'ivonaga begaidi vita a vevelua-
gadi, a miamia vanuga yogona nageneye, siwe
kebu tamu sai'afo a da bunumayaga fai a nu-
ani wata a 'asetai kumanina 'waineye yaku ve-
tumagana a yato-vagaseni. A 'asetai mogitana
nani matatabuna a 'anivelenedi 'waineye i na
'i'isave'avinidi i na nagoga yana 'Aiata Bwaikina
'waineye i na vila-vaitugani.

13Fai tamiave'itubama Iesu Keliso taiadi, ta nu-
akalikali wata ta vetumagana 'waineye, begaidi
nuanuaku ve tonovidi 'waikuyega yamu 'eba 'isa,
'waidiega 'u na veve tomotoga 'waidie.

14 Yaubada 'ana 'aseta mogitana i velemuga
'u na 'i'isave'avini, i lubwainemu 'ada labil-
abina 'Anu'anunu Magemagetana yana toketo-
kena 'wainega, 'asetanina 'ai'aiwabuna 'u na
ve'isabodebodeni.

Faulo enavo fuedi i degalovei
15 'Akonadi 'u 'asetai tutuyanina vanuga yogona

nageneye i yatoku, tovetumagana matatabudi
'awalawa Eisia nageneye i degaloveku, tomoto-
ganidi 'waidiega 'adi 'ailuga side 'adiwagava, Fisi-
lasi wata Elimotini.

16We'e tamu, 'ana wagava Onesifolasi tutuyan-
ina a miamia vanuga yogona nageneye kebu i
da bunumayageku, i mimai i fogefogeku wata
i 'ivesosoaniku. Begaidi a vevelu'ui nuanuaku
'Auvea i na vevesauluva 'atumaina taunina wata
yana 'aila'a 'waidie.
1:11: 1Ti 2:7

17 Tutuyanina i le'wa Loma, i lualeku i nagoga
nika i veluagaku.

18 'Awaie Keliso yana vila-vaitugana 'waineye,
nuanuaku 'Auvea i na 'isanuakalikalieni. We'e
tutuyanina 'a miamia Efeso, Onesifolasi yana
'aivaita 'waikuye 'akonadi 'u 'aseta'a'avadi.

2
Vita 'waidie ta na tovoi fa'alina Keliso faifaina

1 Natuku Timoti, a na vonemu. Yaubada ma
yananuakalikali i vesauluva 'atumaina 'waimuye
Iesu Keliso 'wainega, nuanuaku nuakalikalina
'wainega 'u na vetoketoke.
2 Basenadi a lalau'age tomotoga fuedi 'waidie
bonaku 'u noganogai. Nuanuaku tomotoga
'ifwaidi ma 'adi vetumagana 'u na venua'ivinedi,
yaku vonanidi 'u na ve 'waidie bega i na nagoi i
na vetolau'age venidi faifaidi.

3 'Ida tovetumagana ta vetolugavia Iesu Keliso
faifaina, vita ta na veveluagadi. Vitanidi 'waidie
'u na tovoi fa'alina Keliso faifaina 'u na lugavia
'atumaina.

4 Tolugaviavo matatabuna nuanuadi 'adi
to'edakumeta i na kiavesosoani, begaidi lugavia
'atumaina 'aisena faifaina i nuanua kebu
nani 'ifwaidi faifaidi i na nuanua. Wata 'omu
bani'odi, 'u na vevetalaga 'atumaina bega 'amu
To'edakumeta i na sosoana faifaimu.

5 'U na folofolova Keliso faifaina, yana veimea
'u na vematayakeyakedi bani'odi to'wava, 'ai'edi
'wava 'ana veimea i na vematayakeyakediga bola
i na kumeta tutula i na 'ewai.

6 'Omu 'u na vetoketoke Keliso faifaina bani'odi
tobakula dumwena bikana, kumanina i lub-
waineni 'ani'ani bwaikina i na veluagai yana
folova 'ana tutula.

7 'Eba 'isanidi 'aitonu a voneyediga faifaidi nu-
amu ina 'ivina, nika 'AUVEAyana 'aivaita 'wainega
nuamu i na magetai 'u na 'asetai bani'odi 'u na
vesauluvedi.

8 'U na nuani Iesu Keliso, Yaubada 'ana
Venua'ivina Kini Devida 'ana wauma 'wainega
i souyeni, i wafa siwe Yaubada i sivetovoia
wafayega. Valana 'Atumaina kumanina yau a
lulu'ageyeni.

9 Valanina faifaina vita a veluagadi, i yogo-
niku bulava kainumu 'waidiega yau 'wa da vo
tosakona. We'e Yaubada yana Vona kebu yogoyo-
goninaga.

10Begaidi a tokemaigeku vita matatabuna 'wai-
die bega tomotoganidi Yaubada i venua'ivinediga
ma fuedeye 'ita'ita'i ta na veluagai. 'Ita'ita'inina
Iesu Keliso 'wainega wata 'ai'aiwabu-vagata ta-
iadi ta na veluagadi.

11Vona de'e vonamogitana i vo,

'Ai'edi Keliso taiadi ta wafaga,
bola taiadi ta namia-vagata.

12 'Ai'edi vita 'waidie faifaina tana tokemaigedaga,
bola taiadi ta na veveimea.

'Ai'edi ta na vedumwe'ai'aieniga,
bola i na vedumwe'ai'aieda.

13 'Ai'edi yada vetumagana i namwea-'afo'afo,
kebu i na bailedaga,

2:12: Mad 10:33; Luk 12:9

fai kebu 'ana fata yana vona'awaufaufa
'waideye i na geudi.”

Yaubada nuanuana yana tofolovavo side
bani'odi i na folovedi

14 Naninidi Keliso faifaina a voneyediga,
yamu tomotoga nuadi 'u na totolinuata'idi
wata Yaubada mataneye 'u na talabodedi
bega vona nani-'avo'avovo faifaidi kebu i na
ve'ikwayekwayega. Ve'ikwayekwayega kebu
tamu aitoi 'ana 'eba 'aivaita, tonogaya 'adi 'eba
'ivesako.

15 Yamu folova 'waineye 'u na 'idumwe-
bika bega bola Yaubada mataneye i na
awave'atumaiemu nika kebu 'u na bunumayaga.
I lubwainemu Yaubada yana Vona Tonovidi 'u
na 'aseta-'atumaidi bega 'waidiega 'amu fata
tomotoga 'u na 'i'ivaisedi.

16 Ve'ikwayekwayega nani-'avo'avovo faifaidi
'u na bailedi, i na nunago 'wainega tomotoga
Yaubada i namia'iaweni.

17 Tove'ikwayekwayega yadi vona bani'odi
bonu sakoina i na vebwaika-'afo'afo nika
'wainega wafa i na souyeni. Tomotoganidi
'adi 'ailuga, 'adi wagava Aiminio wata Filitasi,
kumanidiavo tove-vekavekali.

18 Yaubada 'ana 'aseta mogitana 'ana 'eda'eda
'wainega i vuyo, tovetumaganavo yadi vetuma-
gana i 'ivemweadi fai i vo, Ta vetumaganaga
Iesu 'waineye 'anu'anunuda 'akonadi i yawasa-
vaitugana, we'e 'awaie ta na wafaga kebu ta na
tovoi wafayega.”

19 Bani'odi i voneyediga siwe Yaubada yana
Vona fa'alina i 'eno'eno kilu'wau'wauga bani'odi,
kebu 'ana fata tamu aitoi i na ketoi. Yana vonan-
ina toketokena side bani'odi i vo,

'AUVEA yana tomotoga 'akonadi i 'asetadi.”
Wata i vo,

Egavo i na vo, 'Ima 'AUVEA yana tomotoga,’
i lubwainedi sauluva sakoidi i na
vedumwe'ubu'ubusedi.”

20 Tove'ai'aiwabu yadi vanuga nagedie 'aivoe
wata nau fuedi. 'Ifwaidi 'adi tutula bwaikidi we'e
'ifwaidi fwayafwaya wata welavi 'waidiega i 'ide-
wadi. 'Adi tutula bwaikidi wakawaka faifaidi,
we'e fwayafwayawatawelavi i 'idewadiga, 'aivoe-
'avo'avovo wata laugaina.

21 'Aivoenidi tomotoga bani'odi. 'Ai'edi aitoi
sakona i na bailediga bani'odi 'aivoe tutulidi
bwaikidi i yato'idiedi tomotoga bwaikidi
faifaidi. Fai 'omu yayato'idimu, taunimu 'u na
'isave'avinimu sauluva sakoidi 'waidiega, nika
'amu Toveimea i na vefolovemu yana folova
'atumaidi tulina tulina faifaidi.

22 Tubuvauvau yadi sauluva tutuya fuedi bunu
'ana nuanua sakoidi faifaidi i nunuagiva, we'e
'omu Timoti kebu bani'odi 'u na munega, nu-
anuaku nuanuananidi 'u na degalovedi. We'e
mogitana i lubwainemu 'u na tokemaiga sauluva
'atumaidi 'waidie, bani'odi sauluva tonovina, ve-
tumagana toketokena Yaubada 'waineye, nuaka-

2:19: Sal 16:5

likali, wata nuanua bikana. 'Ai'edi bani'odi 'u
na munega, tomotoganidi yadi sauluva tonovidi
bega nuanuadi bwaikina Yaubada, yadi saulu-
vayega 'u na nunago.

23 Tomotoga 'ifwaidi igodi i vo, Ma yama
'aseta,” nuanuadi i na veve'ikwayekwayega
nani-'avo'avovo faifaidi, 'u na bailedi fai
ve'ikwayekwayega 'waidiega ve'alamagi'ai i
sousouyeni.

24 'Auvea yana tofolova kebu i da lubwaineni
i na veve'alamagi'ai, we'e mogitana tomotoga
matatabudi i na nuakalikaliedi, wata i na vevema
yana tokemaiga.

25 Yana vona bikadiega tovekali yadi nuanua i
na kiavetonovidi, 'ai'edi Yaubada i na tauyedi i na
nuaviladiwata 'ana 'asetamogitana i na veluagai.

26Tutuyanina inanuaviladiga, 'wadavoSeitani
yana nigola 'wainega i da dega, nika yadi nuanua
i magetadi. Fai Seitani i toke i kiave'avinidi bega
yana folova 'aitamogana 'aitamogana i 'i'idewadi.

3
Tutuya vitadi faifaidi

1Nuanuaku 'u na 'asetai, Iesu yana vila-vaitugana
i na velilivanaga tutuya vitadi i na souyedi.
2Tutuyanina 'waineye tomotoga inaveveumokai,
nuanuadi kukua fuedi wata taunidi i na
kikialakaidi. Taunidi tonualaka, tomanini-
'avo'avovo, tamadiavo wata inadiavo i na
vevedumwe'ai'aiedi, kebu 'adi to'aivaita i na
tutulidigawataYaubada i navevedumwe'ai'aieni.
3Kebu i na nuakalikaliga, kebu nuanuadi veiana,
taunidi tovebonaivo wata kebu yadi sauluva i

na 'i'isave'avinidiga. Taunidi tove'isakololo wata
nani 'atumaidi matatabuna 'adi tovedumwe'ai'ai.
4Tomotoganidi to'etogiluva, taunidi kebu nagami
i da vevenua'ivina 'atumaina nika yadi sauluva
'waidiega ediavo vita i veveluagadi, i na veve-
baisa, kebu nuanuadi Yaubadawata yadi nuanua
bwaikina sosoana-'avo'avovo.
5 Tomotoga fuedi 'adi 'isa 'wainega 'wa da vo
totafalolo siwe Yaubada wata yana toketokena i
baila. Timoti, nuanuaku tomotoganidi sakoidi 'u
na bailedi.

6 Tomotoganidi 'ifwaidi i nunagoi mali to-
motoga yadi vanuge vevine yadi vetumagana
mweadi yadi ve-vekavekali 'waidiega nuadi i
'ewa'ewadi. Vevinenidi 'adi vebae 'waidie vita i
lulutonovi yadi sakona faifaidi, siwe yadi nuanua
bwaikina sakona tulina tulina.

7 Ve tulina tulina 'waidie i vevetumagana we'e
Yaubada 'ana 'aseta mogitana kebu 'adi fata i na
'asetadi.

8 Tove-vekavekali Yaubada 'ana 'aseta mogi-
tana 'adi tovedumwe'ai'ai bani'odi basenadi Iti-
fita 'waineye Ianisi wata Iamilisi Mosese ta-
iadi i ve'ikwayekwayega, me Isileli 'adi vagavai
faifaina. Tovenidi wata tomotoganidi 'adi 'ailuga
nuadi 'anigaugaudi i vevekali igodina Yaubada
'waineye i da vevetumagana.

9Yadi vekalinidi kebu i na 'eno-vagata fai 'awaie
tomotoga matatabudi i na 'isa'inanadi kumanidi-
avo tove'wava'wava bani'odi Ianisi wata Iamilisi.

Velu'ase'ase 'ana 'eba ve'a'ava
10We'e 'omu Timoti, yamu sauluva kebu tove-

vekavekali bani'odi. Yaku ve, yaku sauluva wata
3:8: Sou 7:11

yaku nuanua 'u 'aseta'a'avadi. Yaku vetumagana
Keliso 'waineye, yaku tokemaiga, yaku nuaka-
likali 'u 'asetadi, wata bani'odi tutuyanina to-
motoga vita i veleveleku Keliso faifaina a tovoi
fa'alina.

11 Mogitana Anitioki, Ikoniami wata Lisitala
'waidie vita bwaikaotogidi a veluagadi siwe
naninidi 'waidiega 'Auvea i 'ita'ita'ieku.

12 Egavo nuanuadi taunidi i na tauyedi Iesu
Keliso 'waineye bega Yaubada yana nuanua i na
'i'idewai, matatabudi vita fuedi i na veveluagadi
'ana tovedumwe'ai'aivo 'waidiega.

13 We'e tosakona wata tovekali yadi sakona
i na 'imoso'ieni nika i na vebwaika-'afo'afo, i
na vevekali we'e tomotoga 'ifwaidi wata i na
vevekaliedi.

14We'e 'omu, ve 'u 'ewadiga, ma yamu vetuma-
gana 'una 'i'idewadi. Yamutovevo 'u 'asetadiwata
yadi venidi 'u vetumaganedi bega 'u awavemogi-
taneni.

15 Basenadi siaimuye Yaubada yana Vona
Magemagetadi i ve 'waimuye 'u 'asetadi, vonanidi
'waidiega 'ana fata nuamageta 'u na 'ewai 'ita'ita'i
faifaina Iesu Keliso 'ana vetumagana 'wainega.

16Yaubada yanaVona kilukilumidimatatabuna
lamuna taunina yana nuanua 'wainega. 'Ada
laubwaina nani tonovidi ta na 'asetadi wata
'wainega vekali ta na talabodedi. I na ve 'waideye
bani'odi ta na munega sakona ta na bailedi wata
yada sauluva i na tonova Yaubadamataneye.

17 Yana Vonanidi 'waidiega, Yaubada yana
tomotoga i 'idewadi wata i kiavetoketokedi

3:11: Fol 13:14-52, 14:1-20

yana folova 'atumaidi 'aitamogana 'aitamogana
faifaidi.

4
'Awaie tovetumaganavo 'ada tutula ta na 'ewa

1 'Awaie Keliso yana vila-vaitugana 'waineye
egavo i wafaga wata egavo ma yawaidi i
miamiaga i na vonayavuga 'waineye wata yana
'Eba Veimea i na 'idewai, begaidi Yaubada wata
Iesu Keliso matadie a na vonemu.
2 Nuanuaku Iesu Valana 'Atumaina 'u na
lulu'ageyeni. Tutuya fuedi 'u na lalau'agega,
'ai'edi safailina 'alo vitana 'waimuye, 'ai'edi
tomotoga nuanuadi 'alo kebu. Ma yamu
tokemaiga 'u na veve tomotoga 'waidie, 'u na
kikiavetonovidi, 'u na lulumatanidi wata 'u na
vevelu'ase'asedi.
3 'U na veve fai 'awaie tomotoga fuedi i na baila,
kebu nuanuadi Yaubada yana Vona tonovina i
na noganogai, taunidi yadi nuanua 'waidie i na
nunago. Nuanuadi tove-vekavekali fuedi yadi
ve bega naninidi 'adi nogaya 'eba nua'ewa i na
noganogaidi.
4 Yaubada 'ana 'aseta mogitana i na
vedumwe'ai'aieni, yadi nuanua bwaikina
ifuifufu-'avo'avovo tubudiavo 'waidiega.

5 'Ai'edi ava'ai vitaga i na souyedi 'waimuye
Keliso faifaina, 'u na tokemaigemu. Tutuya
matatabuna yamu sauluva 'u na 'i'isave'avini,
wata 'u na tovotovoi fa'alina vita 'waidie. Iesu
Valana 'Atumaina 'u na lalau'age,wata folovanina
Yaubada i velemuga, matatabuna 'u na 'i'idewadi.

6 We'e yau, 'akonadi a tauyeku sai'afoga a na
wafa 'wa da vo a da 'aniveleneku Yaubada 'wain-
eye velomu faifaina, a na 'iawemu a na laka
abame.

7Keliso faifaina 'akonadi a vetoketoke, folovan-
ina i velekuga 'akonadi 'ana tugusa 'waineye a
le'wa.

8 Tutuya de'e 'aku tutula i 'idewai i yatoi i
'eno'eno faifaiku. 'Awaie Toveimea Iesu, kuman-
ina Tovevonayavuga yana venua'ivina tonovina,
yana vila-vaitugana 'waineye i na veleku. 'Aku
tutulanina 'asa'aiana yaku sauluva matatabuna
tonovina Yaubada mataneye. Siwe kebu yau
'aisekuga, tomotoga matatabuna i nuakalikalieni
wata i lulukamata yana souyagi faifaina, tutulan-
ina i na veledi.

Faulo i veifufu enavo 'ifwaidi faifaidi
9-10 Nuanuaku 'u na vewavawava 'u na mai-

matayo'o 'waikuye, fai fwayafwaya 'ana nuanua
Dimasi nuana i 'ewai, i baileku i nagoTesalonaika.
Kelesenisi i nago Galetiawe'e Taito i nago Dalime-
tia.

11-12 Tikiasa a voneni i nago Efeso, we'e Luke
'aisena taiadi 'a miamia. Nuanuaku Malika 'u na
voneni taiadi 'wa namai, fai kumanina 'ana fata i
na 'ivaiseku folova fuedi 'waidie.

13 Basenadi a miamia Tiloasi 'aku talauma a
'iaweni Kafo 'waineye, 'u na mimaiga nuanuaku
bwaikina 'aku talauma wata buki taiadi 'u na
miedi. We'e nuanuaku bwaikina bukinidi 'aisaya
bunudiega i 'idewadiga, 'u namiedi.

4:9-10: 2Ko 8:23; Gal 2:3; Kol 4:14; Tai 1:4; Fmi 1:24 4:11-12: Fol
12:12,25, 13:13, 15:37-39, 20:4; Efe 6:21-22; Kol 4:7-8,10,14; Fmi 1:24
4:13: Fol 20:6

14 Alekisana, kumanina kainumu 'adi
to'idewadewa nani sakoina wata bwaikina i
'idewai 'waikuye. Yana sauluvanina faifaina
'awaie 'Auvea i na tutuli 'ana 'isa'isa bani'odi.

15 Taunimu 'u na 'isave'avinimu tomogonina
'wainega fai ma yana nuasako yama vona i toto-
livedumwe'ai'aiedi.

16 Yaku vonayavuga 'ana 'eba velamu 'waineye
matatabudi i degaloveku, kebu tamu aitoi i da
'ivaiseku. Nuanuaku yadi sauluvanina faifaina
Yaubada i na nuatavunidi.

17-18 I degalovekuga siwe 'Auvea lilivakuye i
miamia, toketokena i veleku bega 'aku fata Iesu
Valana 'Atumaina matatabuna a na lu'ivona to-
motoganidi kebu Diu 'waidie. Bei i 'ita'ita'ieku
vita bwaikidi 'waidiega wata a 'asetai 'awaie i na
'i'ita'ita'ieku nani sakoidi tulina tulina 'waidiega
mulieta i na vagavaiku ana luku abameyana 'Eba
Veimea 'waineye.
Yaubadamiamia-vagainawatamagemagetana.

I lubwaineda ta na subisubiai. Vona mogitana
yaku nuanua bani'odi.

Faulo yana 'alanuai
19 Filisila, Akwila wata Onesifolasi ma yana

'aila'avo, matatabudi 'u na vonedi yaku vona-
vekaiwa 'waidie.

20Elasitasi imiamiaKolinita, we'e TolofimoMil-
ito 'waineye a 'iaweni fai i viga.

21 Nuanuaku 'u na vewavawava 'u na mai-
matayo'o mulieta fayo 'ana tutuya i na souyeni.

4:14: Sam 62:12; Lom 2:6; 1Ti 1:20 4:19: Fol 18:2; 2Ti 1:16,17
4:20: Fol 19:22, 20:4, 21:29; Lom 16:23

Iubilasi, Fudeni, Laino, Kalodi wata 'ifwaidi
tovetumaganavo taiadi yadi vona-vekaiwa i ve-
tunei 'waimuye.

22 Nuanuaku 'ada Toveimea Iesu Keliso
'anu'anunumu 'ana labilabina. Nuanuaku
Yaubada ma yana nuakalikali i na vevesauluva
'atumaina 'waimie.

'Asa'aiana bani'odi,
Faulo

